Formannafundur BHS

Haldinn á Staðarflöt 14. nóvember 2007

Jón Gíslason formaður BHS setti fundinn um kl 11:00 og bauð fundarmenn velkomna. Hann ætlaði að stýra fundi og Anna Margrét að rita fundargerð.

Dagskrá:

11:00 – 12:00 
Farið yfir faglegt starf í einstökum búgreinum hjá BHS 

12:00 – 13:00 
Matarhlé

13:00 – 14:00 
Borgar P. Bragason hjá Bændasamtökunum fjallar um og sýnir loftmyndagrunn sem BÍ og Búnaðarsamböndin hafa nýlega fengið aðgengi að og þá möguleika sem þetta gefur t.d. varðandi loftmyndir af jörðum, túnkortagerð ofl.

14:00 – 15:00 Einar K. Guðfinnsson landbúnaðrráðherra flytur ávarp og svarar fyrirspurnum

15:00 – 15:30
Kaffi

15:30: 17:00
Faglegt starf BHS (framhald) 

Mál til Búnaðarþings

Önnur mál

17:00

Fundarslit

Á fundinn mættu eftirtaldir fulltrúar:

Félag sauðfjárbænda í Austur-Húnavatnssýslu,  Jakob Sigurjónsson, Hóli
Félag sauðfjárbænda í Vestur-Húnavatnssýslu, Böðvar Sigvaldi, Mýrum 
Félag sauðfjárbænda í Strandasýslu, Guðbrandur Björnsson, Smáhömrum

Félag kúabænda í Austur-Húnavatnssýslu, Magnús Sigurðsson, Hnjúki
Nautgriparæktarfélag Vestur-Húnavatnssýslu, Skúli Einarsson, Tannstaðabakka

Hrossaræktarsamtök Vestur-Húnavatnssýslu,  enginn mætti
Samtök hrossabænda Austur-Húnavatnssýslu, Magnús Jósefsson Steinnesi

Austur-Húnavatnssýsla
Búnaðarfélag Áshrepps, Árni Bragason, Sunnuhlíð
Búnaðarfélag Sveinsstaðahrepps,  Magnús Pétursson, Miðhúsum
Búnaðarfélag Torfalækjarhrepps, Jón Kristófer Sigmarsson, Hæli
Búnaðarfélag Svínavatnshrepps, Ægir Sigurgeirsson, Stekkjardal
Búnaðarfélag Bólstaðarhlíðarhepps, enginn mættur
Búnaðarfélag Engihlíðarhrepps,  Ragnar Sigtryggsson, Bakkakoti
Búnaðarfélag Skagahrepps, Guðjón Ingimarsson, Hofi

Vestur-Húnavatnssýsla
Búnaðarfélag Víðdælinga, Örn Óli Andrésson, Bakka
Búnaðarfélag Vatnsnesinga, Halldór Líndal Jósafatsson, Vatnshól
Búnaðarfélag Miðfirðinga, Gísli G. Magnússon, Staðarbakka
Búnaðarfélag Staðarhrepps, Ásgeir Sverrisson, Brautarholti

Strandasýsla
Búnaðarfélag Árneshrepps,  enginn mættur
Búnaðarfélag Kaldrananeshrepps, enginn mættur
Búnaðarfélag Kirkjubólshrepps,  Matthías Lýðsson, Húsavík
Búnaðarfélag Bæjarhrepps og Bitru, Guðbjörg Jónsdóttir, Kolbeinsá


Einnig voru boðaðir á fundinn Búnaðarþingsfulltrúar á svæði BHS og stjórnarmenn í BHS og var sá hópur allur mættur

Búnaðarþingsfulltrúar

Jón Gíslason, Búrfelli 

A-Hún

Gunnar Þorgeirsson, Efri Fitjum
V-Hún

Jóhann Ragnarsson, Laxárdal
Strandir

Stjórnarmenn BHS:

Jón Gíslason, Búrfelli 


A-Hún

Linda Ævarsdóttir, Steinnýjarstöðum
A-Hun 

Jóhann Ragnarsson, Laxárdal

Strandir

Skúli Einarsson, Tannstaðabakka
V-Hun

Ólafur Benediktsson, Miðhópi

V-Hun

1. Faglegt starf BHS 

Gunnar talaði um að ákveðið hefði verið á aðalfundi BHS í vor að halda slíkan fund til að fara yfir faglegt starf, þar sem á aðalfundi er frekar farið yfir rekstur og stjórnun Búnaðarsambandsins. Þrír ráðunautar eru í fullu starfi á árinu og Gunnar í hlutastarfi. Svanborg hætti störfum í vor en kom aðeins í haustvertíðina. Hann nefndi að enginn fastur starfsmaður hefði verið á Hvammstanga en reynt væri að hafa fasta viðveru þar á þriðjudögum. Hann nefndi að símtöl og tölvupóstur eru einna besta leiðin til samskipta þegar svæðið er svona stórt, einnig reynum við að hafa heimasíðuna okkar virka og koma helstu fréttum og auglýsingum þar til skila. 

Hann ræddi einig m.a. um gjaldtöku hjá BHS, búfjáreftirlitið, þjóðlendumál, heimsókn byggingaráðunauta BÍ í vor, Vaxtarsprotaverkefni Impru og Framleiðnisjóðs og greindi frá þeim tillögum sem samþykktar voru á aðalfundi BHS í vor.

Þá var gefið yfirlit yfir faglegt starf í einstökum búgreinum. 

Hrossarækt:

Gunnar Ríkhaðrsson fór yfir starfið í hrossarækt og þau verkefni sem starfað er við þar. 

Sauðfjárrækt og jarðrækt. Anna Margrét fór yfir starfið í þessum greinum.

Nautgriparækt og búrekstraráætlanir. Þórður Pálsson fór yfir starfið í þessum greinum. 

Fundarstjóri þakkaði skýrslur og gaf orðið laust um þær. 

Umræður: 

Magnús Pétursson spurði um forðagæsluna og velti því fyrir sér hvort fé í héraðinu væri almennt nógu vel fóðrað. 

Gísli Magnússon spurði hvort hægt væri að kanna ætterni nautgripa með stroksýni á svipaðan hátt og í hrossaræktinni. Þórður svaraði að það væri eflaust hægt með sömu aðferð. Það þyrfti þó að koma upp gagnagrunni sem hægt væri að bera saman við. 

Magnús Sigurðsson þakkaði skýrslur. Hann gagnrýndi fyrirkomulag búfjáreftirlitsins að bændur fylli sjálfir út haustskýrslur. Bændur geti sett inn heyforða eins og þeim sýnist og svo verði ekki gripið inn í fyrr en seint og síðar meir ef menn eiga minni hey en gefið er upp. 

Hann kom einnig inn á að Þórður talaði um að lítill áhugi væri á áætlanagerð og vildi meina að menn hefðu kannski ekki svo mikla þörf fyrir slíkt. Bændur ynnu þessa vinnu sjálfir. 

Gunnar Þorgeirsson spurði hvort það hefði verið skoðað að fá meiri peninga inn í Þróunarsjóðinn. Jón Gíslason sagði að ekki hefði verið gert mikið í málum Þróunarsjóðs þar sem reglurnar væru svo opnar. Hann sagðist myndu koma þessari ábendingu til stjórnar. 

Matthías Lýðsson þakkaði skýrslur og störf ráðunauta. Hann velti fyrir sér hvaða hvata þyrfti til að ná þátttöku í verkefnum á vegum BHS. Hann vildi meina að BHS gæti líka sett sér markmið og unnið eftir þeim. Einnig væri hægt að veita meiri viðurkenningar, t.d. fyrir snyrtimennsku, framfarir o.fl. Verðlaun fyrir bestu gripi í hverri grein o.s.frv. Hann velti fyrir sér hvort ætti að fá námskeið í heilbrigði dýra og fá dýralækni á slíkt námskeið. Sömuleiðis um búvélakostnað. 

Skúli Einarsson vildi meina að starfsmenn mættu vera harðari í sínu starfi, vera fljót og dugleg að koma nýjum hugmyndum út til bændanna. Það vinnst árangur með hvatningu og áhuga. 

Anna Margrét, Gunnar og Þórður svöruðu fyrirspurnum. 

2. Þá var gert hádegishlé.

3. Borgar P. Bragason starfsmaður BÍ kynnir loftmyndagrunn

BÍ og Búnaðarsamböndin hafa nýlega fengið aðgengi að loftmyndagrunni og kynnti Borgar þá möguleika sem þetta gefur t.d. varðandi loftmyndir af jörðum, túnkortagerð o.fl. Grunnurinn er enn sem komið er aðeins opinn fyrir ráðunauta en mun i framtíðinni verða aðgengilegur fyrir bændur einnig. Verið er að vinna í því og hver og einn bóndi myndi þá greiða fyrir aðgang að sinni jörð. Þar geta bændur einnig skráð upplýsingar um uppskeru, áburð, endurræktun o.fl. um einstakar spildur. Myndirnar eru teknar úr flugvélum, annars vegar úr 3.500 m og hins vegar úr 8.000 m hæð. Þær eru uppréttar og eiga að vera mjög nákvæmar. Yfir byggð eru myndirnar almennt teknar úr 3.500 m hæð en yfir hálendinu eru flestar myndir teknar í 8.000 m hæð. Afnot til túnkortagerðar kosta 10.000 kr + vsk. Samningurinn nær ekki til skráningar á örnefnum en áhugi er fyrir að bæta því inn síðar. Ef farið er í að hnita túnkort á stærra svæði, er hægt að ná verðinu eitthvað niður. Borgar sýndi einnig þá möguleika sem kerfið býður upp á í skráningu upplýsinga og aðgengi að þeim síðar meir. T.a.m. skráningu jarðvegs- og heysýna, áburðanotkun, jarðabætur og margt fleira. Framtíðarmöguleikar eru einnig að inni í forritinu verði hægt að gera áburðaráætlanir.

Nokkrar umræður og fyrirspurnir komu samhliða flutningi erindisins. 

Fundarstjóri þakkaði Borgari kærlega fyrir sitt erindi. Því næst bauð hann Landbúnaðarráðherra Einar K. Guðfinnsson velkominn á fundinn en ávarp hans var næst á dagskrá. 

4. Landbúnaðarráðherra Einar K. Guðfinnsson flutti ávarp
Landbúnaðarráðherra fjallaði um ýmis mál. Hann vildi undirstrika að það sé mikilvægt að það ríki festa í kringum starfsumhverfi landbúnaðarins. Fram undan eru breytingar í rekstri ráðuneytisins, um næstu áramót verða ráðuneyti landbúnaðar og sjávarútvegs sameinuð. Sigurgeir Þorgeirsson hefur verið ráðinn ráðuneytisstjóri sameinaðs ráðuneytis frá áramótum og kvaðst ráðherra binda miklar vonir við hann. Landbúnaðarháskólarnir munu færast yfir til Menntamálaráðuneytisins en gerður er sérstakur samningur milli Landbúnaðarráðuneytisins og Landbúnaðarháskólanna um ákveðið fjármagn sem mun fara í t.d. rannsóknarverkefni. Einnig mun Skógrækt ríkisins færast yfir til Umhverfisráðuneytisins en hin landshlutabundnu skógræktarverkefni verða áfram hjá Landbúnaðarráðuneytinu. Landgræðsla ríkisins mun sömuleiðis færast yfir til Umhverfisráðuneytisins en tvö verkefni þ.e. Bændur græða landið og landnýtingarþáttur gæðastýringar í sauðfjárrækt verða áfram hjá Landbúnaðarráðuneytinu. Ráðherra sagði að sér hefði komið á óvart hversu lítill hluti umsvifa Landgræðslunnar væri í gegnum Bændur græða landið en sagði að hann vildi sjá að sá flokkur fengi stærri hlutdeild. 

Ráðherra talaði um starfsumhverfi í nautgriparækt, þróun í átt til stækkunar búa til aukinnar hagræðingar. Hann eyddi nokkrum orðum í innflutning á nýju kúakyni og sagði að þetta væri ekki mál sem hann vildi hafa forgöngu í umræðu, heldur ættu bændur að ræða þetta í sínum hópi. 

Ráðherra ræddi einnig um nýjan sauðfjársamning sem tekur gildi um næstu áramót. Hann taldi að góður árangur hefði náðst með honum. Samningurinn hækkar um u.þ.b. 300 milljónir en lækkar svo aðeins eftir því sem á hann líður. Í honum eru einnig nokkur ný atriði s.s. endurskoðun á gæðastýringu og nýliðunarstyrkir en útfærsla á þessu hefur ekki verið fullunnin ennþá en munu skýrast fljótlega. 

Ráðherra kvaðst finna það að umræða um íslenskan landbúnað sé orðin jákvæðari en hún var og lagði ríka áherslu á að sátt ríki um hann. Efnahagslífið er öflugra og kröfur um lækkun framlaga til landbúnaðar eru ekki eins háværar og áður. Hann ræddi um verðtilfærslugjöld í mjólkuriðnaði. 

Ráðherra ræddi einnig um matvælalöggjöf ESB sem við föllum einnig undir. Hún felur í sér að uppruni sé tryggður og leyfilegt sé að flytja landbúnaðarvörur milli landa í Evrópu. Áfram sé þó hægt að stýra innflutningi með tollum. Hann taldi því að þessi löggjöf myndi ekki þýða grundvallarbreytingar á umhverfi bænda í dag. Ekki var hægt að standa á móti þessari löggjöf þar sem það hefði sett allan okkar útflutning á sjávar- og landbúnaðarafurðum í vanda. Hann taldi jafnframt að útflutningur landbúnaðarafurða, bæði í formi mjólkurafurða og kjötafurða sé farinn að skipta íslenskan landbúnað verulegu máli. 

Að lokum ræddi ráðherra um WTO viðræðurnar sem enginn veit hvenær muni ljúka. Ljóst er að Ísland mun verða aðili að WTO samkomulaginu þegar af því verður og það kann að hafa nokkur áhrif á okkar landbúnaðarkerfi. Því er mikilvægt að fylgjast vel með þessum samræðum og vera vakandi fyrir því að hagsmunir íslenks landbúnaðar séu virtir. 

Var nú ráðherra þakkað erindið og orðið gefið laust til umræðna.

Magnús Sigurðsson sagði að nú væru tvö mjólkursölufélög í gangi sem sitja ekki við sama borð í búvörulögunum. Hann spurði hvað væri framundan í því. 

Einar svaraði að það væri óhjákvæmilegt annað en að tryggja að allir mjólkurframleiðendur í landinu sitji við sama borð og spili eftir sömu leikreglum og aðrir. 

Matthías Lýðsson ræddi verkefnið Bændur græða landið og taldi að árangur þess verkefnis væri mun meiri en hluti fjárframlega Landgræðslunnar gæfi til kynna, þar sem bændur leggja fram sína vinnu í því og leggja mikinn metnað í árangur. Hann taldi einnig að það sem ráðherra sagði um að umræða um íslenskan landbúnað væri orðin jákvæðari, væri að miklu leyti Guðna Ágústssyni fyrrverandi ráðherra að þakka. Hann sagði einnig að það væri íslenskum landbúnaði mikilvægt að hreinleiki afurða væri í hávegum hafður og nefndi sölu afurða beint frá býli.

Matthías ræddi einnig um hækkandi jarðaverð og erfiðleika sauðfjárbúa með hæga veltu til að keppa við þá sem eru tilbúnir að greiða sífellt hærra verð fyrir land. Hann sagði að land væri ekki auðlind nema það væri til einhvers nýtt. Hann sagði að jarðalögin yrði að endurskoða þannig að skilyrði væru sett að land væri nýtt. Hann ræddi einnig sauðfjárveikivarnir og sagði að sauðfjárveikivarnagirðingar séu víða orðnar lélegar. Hann sagði að í þessum efnum yrðu að koma skýr svör um hvort ætti að halda þessum girðingum við á vegum ríkisins eða ekki en slík svör hafi verið erfitt að fá hjá Landbúnaðarstofnun. 

Ráðherra svaraði fyrirspurnum Matthíasar og tók undir að mikill árangur hafi náðst í BGL og sagðist vilja efla það verkefni. Hann tók undir að Guðni Ágústsson hafi átt ákveðinn þátt í jákvæðari umræðu um landbúnað en taldi einnig að þar spilaði inn í að útgjöld til landbúnaðar eru í raun orðinn svo lítill hluti af þjóðarbúskapnum. Einnig taldi hann að land og jarðir sem selt hefur verið til þéttbýlisbúa hafi áhrif í þessa átt, þar sem það styrkir líka tengsl milli dreifbýlis og þéttbýlis. Hann vildi jafnframt meina að í þessum efnum byggju tækifæri því oft er verið að taka undir skógrækt, hestamennsku o.fl. land sem ekki hefur verið nýtt í mörg ár. Hækkað jarðaverð feli einnig í sér tækifæri fyrir bændur til að fá sanngjarnt verð fyrir sitt ævistarf. Hins vegar tók hann undir að fylgjast verði með jarðasöfnun. Ráðherra tók jákvætt í sölu afurða beint frá býli og sagðist vilja styðja það. Varðandi sauðfjárveikivarnirnar sagði hann að vissulega þyrfti að skoða þetta betur en málið væri ekki einfalt og mismunandi skoðanir á því. 

Skúli Einarsson ræddi um afnám á fóðurtollum og skipti á slíkum fyrir innflutningstolla. Hann sagði að í öllu tali um samkeppni og eftirliti með henni væri víða pottur brotinn, þ.e. hvort raunveruleg samkeppni væri. Það taldi hann t.d. ekki vera í fóðursölu á Íslandi. Þarna væru tveir aðilar að flytja inn saman og svo skiptu þeir markaðnum á milli sín. Í allri umræðu um lækkun á matvælaverði verður að taka þessi mál til greina. Í Danmörku er t.a.m. meiri samkeppni og mun lægra kjarnfóðurverð. Skúli sagði einnig að ljóst væri að þessi tvö fyrirtæki væru ekki að styðja við íslenska fóðurframleiðslu þar sem þau keyptu ekkert af íslenskum byggræktendum. Hann tók einnig undir umræðu Matthíasar um jarðaverð og sagði að það kæmi alltaf að því að hækkað jarðaverð skilaði sér út í hækkað matvælaverð. Nýliðun í landbúnaði verður allt of erfið með þessari þróun. Hann taldi einnig að íslenskar landbúnaðarafurðir muni í framtíðinni verða miklu meiri útflutningsvara og e.t.v. verði of seint að fara að skoða þessa hluti þá. Hann vildi að ríkið legði skatt á þá sem eiga jarðnæði án þess að nýta það. 

Ráðherra sagðist vonast til að það tæki ekki langan tíma að sjá hvort mál skýrast hvað varðar skipti á fóðurtollum fyrir innflutningstolla. Hann sagði athyglisvert að heyra það sem Skúli sagði um samkeppnisleysi í kjarnfóðursölu á Íslandi. Hann tók undir að erfiðleikar við nýliðun sé auðvitað skuggahliðin á hækkandi jarðaverði. Hins vegar væri reynt að koma til móts við það í nýjum sauðfjársamningi með stuðningi við nýliðun. Hann sagði að mjög erfitt væri að stýra eignaverði úti á landi á sama tíma og eignaverð í þéttbýli er að hækka mjög hratt. 

Gunnar Ríkharðsson spurði út í þjóðlendumálin og hver afstaða ráðherra væri gagnvart tillögum Landssamtaka landeigenda um að lögunum yrði breytt. 

Ráðherra sagði að þetta hefði verið mjög í umræðunni fyrir kosningar og sagði að þá þegar hefði Fjármálaráðherra endurskoðað eitthvað vinnureglur. Nú eru Landssamtök landeigenda að kynna tillögur sínar fyrir þingmönnum og brátt muni skýrast hvað komi út úr því. Hann kvað mikil rök verða að vera fyrir því að hafna þinglýstum eignamörkum.

Magnús Jósefsson spurði út í WTO samningana, hvort við gætum í raun eitthvað haft áhrif á þetta, við værum svo lítil. Einnig sagðist hann setja spurningarmerki við sölu afurða beint frá býli, þarna þyrfti að fara varlega til að öllum heilbrigðisreglum væri fylgt. Hann talaði einnig um tillögur sem stundum hafa komið fram um að lækka virðisaukaskatt á lífdýrum niður í 7% eða jafnvel fella hann niður, þar sem þá myndu viðskipti m.a. með hross koma meira upp á borðið. Hann tók undir umræðu um hækkandi jarðaverð og fannst stefna í óefni.

Jón Gíslason spurði út í fyrirhugaðaða samræmingu á fjallskila og afréttareglugerð. Til stæði að endurskoða reglugerð í Húnavatnshreppi og því vildi hann vita hvort von væri á einhverju frá ráðuneytinu fljótlega. 

Ráðherra svaraði fyrirspurnum og taldi að ljóst væri að við hefðum áhrif í WTO samningunum, þó svo að við værum lítil í þessi samhengi. Hann sagði að almennar heilbrigðisreglur yrðu að ríkja varðandi sölu afurða beint frá býli en í þessu fælust engu að síður mikil tækifæri. Hann sagðist vera tilbúinn að skoða breytingu á virðisaukaskatti á lífdýr með velvilja. Hann kvaðst ekki vera nægilega kunnugur hversu langt samræming á fjallskila- og afréttareglugerðum væri komin en sagðist skyldu kynna sér það. Að lokum þakkaði ráðherra kærlega fyrir að fá að koma á þennan fund. Hann kvaðst vilja vera í góðum tengslum við þær atvinnugreinar sem hann væri að vinna fyrir og því mæti hann mikils að fá að taka þátt í fundum sem þessum. 

Fundarmenn þökkuðu ráðherra framlag hans til fundarins 

5. Kaffihlé

6. Faglegt starf BHS og mál til Búnaðarþings (framhald)

. 

Fundarstjóri gaf orðið laust um nýjar áherslur í leiðbeiningaþjónustunni eða mál til Búnaðarþings. 

Gunnar Ríkharðsson ræddi nokkrar hugmyndir að verkefnum sem t.d. Búnaðarsamtök Vesturlands hafa verið að vinna í. Hnitun landamerkja, aðstoð í þjóðlendumálum, skotveiðihlunnindi á jörðum. 

Matthías Lýðsson vakti athygli á að verið er að leggja lokahönd á frágang bókar um ábúendur á Ströndum m.a. á vegum Búnaðarsambands Strandamanna, 

Jóhann Ragnarsson sagði að Búnaðarsamband Strandamanna myndi ekki halda aðalfund fyrr en búið væri að klára útgáfu bókarinnar. 

Skúli Einarsson sagði að búskapurinn þyrfti að þróast, búin að stækka og framleiðsla að aukast. Ráðunautar þurfa að vera drífandi í að reka menn áfram, þó bændurnir sjálfir séu að sjálfsögðu framkvæmdaaðilarnir. Hann þakkaði t.a.m. fund með Grétari Hrafni Harðarsyni í haust. E.t.v. þyrfti að halda fleiri slíka fundi einnig fyrir sauðfjárbændur. Hann nefndi að margir bændur í V-Hún hefðu komið sér saman um að láta gera tilboð í áburð á síðasta ári og velti fyrir sér hvort Búnaðarsambandið gæti e.t.v. komið að slíku. Hann sagði að eitt ákveðið áburðarsölufyrirtæki hefði fullyrt að hægt væri að gera betri tilboð ef einhver einn aðili tæki á sig fjárhagslega ábyrgð á að áburðurinn væri greiddur. Hann velti því fyrir sér hvort viðskiptabankar bænda hér á svæðinu væru tilbúnir að koma inn í þetta. 

Guðný Helga vildi fá áframhaldandi pistla með mjólkurskýrslunum og taldi að þeir virkuðu hvetjandi á bændur. Hún talaði einnig um að mjög mismunandi væri hversu stór hluti tekna sveitarfélaga færi í að greiða kostnað við refa- og minkaveiði og  taldi sanngirnismál að ríkið kæmi þar meira að.

Guðbrandur Björnsson sagði að ræða þyrfti á Búnaðarþingi um samskipti eða samskiptaleysi milli landbúnaðarstofnana. T.a.m. varðandi leyfisveitingar til kaupa á líffé, flutning á byggi og öðrum aðföngum milli svæða. 

7. Önnur mál

Enginn kvað sér hljóðs undir liðnum önnur mál og þakkaði fundarstjóri því fundarmönnum fyrir góðan fund og sleit fundi. Fundargerð verður birt á heimasíðu BHS. 

